
ESKULTURA

Jesusen jaiotza eta Artzainen gurtza 

Mukulu biribileko bederatzi eskulturaz osatutako multzo bat da: Ama Birjina eta Haurra, San Jose, 
hiru artzain, mandoa, idia, ardia eta jaiotzaren gaineko izarra, isats eta guzti. Villafuerteko kondeak 
Esteban de Ágreda eskultoreari egindako enkargu bat da. Kondeak, gero, Gasteizko San Frantzisko 
komentuari eman zion opari. Uste dugunez, han egon zen desamortizazioa iritsi arte; ondoren, Santa 
Maria katedralera eraman zuten.

Tailuetan, Esteban de Ágreda eskultore akademikoaren eskua nabari da. Eskultura hauek egiteko, 
Ágredak material tradizional bat hautatu zuen, zura, gai erlijiosoak lantzeko erabili ohi zuena; harria, 
marmola edo portzelana, berriz, gai profanoetarako uzten zituen. Multzoak eskultura barrokoaren 
deboziozko gozotasuna eta akademizismoaren forma garbi lasaiak konbinatzen ditu. Obra hauek 
egiteko, seguru asko, Esteban de Ágreda Francisco Salzilloren jaiotza edo garaiko beste artista 
akademiko batzuen konposizioak hartu zituen inspirazio-iturritzat. Kolore lauak erabiliz polikromatua 
dago, baina denboran zehar izan dituen esku-hartzeek jatorrizko koloreak desitxuratu dituzte. 

